SOALAN NO. 6
PEMBERITAHUAN PERTANYAAN BAGI JAWAPAN LISAN

MESYUARAT PERTAMA,

PENGGAL KEEMPAT, PARLIMEN KETIGA BELAS

MAJLIS MESYUARAT DEWAN NEGARA
PERTANYAAN 

: 
JAWAB LISAN

DARIPADA 

: 
PUAN BATHMAVATHI KRISHNAN 

TARIKH 


: 
18 APRIL 2016 (ISNIN)
SOALAN


:

Puan Bathmavathi Krishnan minta MENTERI PEMBANGUNAN WANITA, KELUARGA DAN MASYARAKAT menyatakan persiapan yang telah dilakukan untuk membuat beberapa pindaan kepada Akta Orang Kurang Upaya 2008 (Akta 685) termasuk mengenakan denda bagi ketidakpatuhan seksyen-seksyen tertentu Akta tersebut.
JAWAPAN: 
YB DATO’ SRI ROHANI ABDUL KARIM, MENTERI PEMBANGUNAN WANITA, KELUARGA DAN MASYARAKAT
Tuan Yang Dipertua,

Kerajaan sentiasa komited dalam usaha memastikan golongan orang kurang upaya (OKU) mendapat kesaksamaan hak dan peluang serta inklusif dalam masyarakat. Bagi memastikan hak dan kepentingan mereka terus terpelihara, Kerajaan telah menetapkan mekanisme yang menyeluruh dari segi dasar dan perundangan di peringkat nasional mahupun antarabangsa termasuk penggubalan Akta OKU 2008 [Akta 685] yang mula berkuat kuasa pada 7 Julai 2008. Akta ini mengadakan peruntukan bagi pendaftaran, perlindungan, rehabilitasi, pembangunan dan kesejahteraan OKU, penubuhan Majlis Kebangsaan Bagi OKU dan perkara-perkara yang berkaitan dengannya. Ia bertujuan untuk memastikan golongan OKU mempunyai kesaksamaan hak dan peluang seperti anggota masyarakat yang lain, justeru dapat meningkatkan kualiti kehidupan mereka. Secara amnya, Akta OKU 2008 digubal dengan mengambil kira keperluan-keperluan yang termaktub di bawah Konvensyen Mengenai Hak OKU.

Tuan Yang Dipertua,

Akta OKU 2008 merupakan sebuah akta yang berasaskan hak (right-based law) dan tidak berbentuk punitif. Sehubungan itu, sekiranya berlaku sebarang pelanggaran hak yang mendiskriminasikan golongan OKU seperti dalam aspek pendidikan, kesihatan, pekerjaan, aksesibiliti dan sebagainya, perkara tersebut akan ditangani di bawah perundangan lain yang sedang berkuat kuasa di negara ini. Sebagai contoh:
· ketidakpatuhan terhadap penyediaan kemudahan akses kepada bangunan dan penalti terhadap kesalahan salah letak kenderaan dinyatakan dalam Undang-undang Kecil Bangunan Seragam 1984 di bawah Akta Jalan, Parit dan Bangunan 1974 [Akta 133] yang dikuatkuasakan oleh pihak berkuasa tempatan melalui pemakaian Undang-undang Kecil Bangunan Seragam di setiap negeri; dan
· penganiayaan atau penderaan terhadap seseorang atas sebab ketidakupayaan orang tersebut, perkara ini telah diperuntukkan di bawah Kanun Keseksaan.
Tuan Yang Dipertua,

Pada masa ini, pihak Kementerian berpandangan bahawa pendekatan persuasive berasaskan hak dan elemen punitif di bawah perundangan semasa masih memadai. Walau bagaimanapun, pihak Kementerian telah mengambil inisiatif awal untuk mengkaji semula Akta OKU 2008 selaras dengan persetujuan Majlis Kebangsaan Bagi Orang Kurang Upaya Bil. 1/2016 yang dipengerusikan oleh YB Menteri Pembangunan Wanita, Keluarga dan Masyarakat. Beberapa cadangan penambahbaikan kepada Akta OKU 2008 telah dibincangkan termasuk:

(i)      cadangan agar elemen penguatkuasaan dan denda dibaca secara bersama di dalam Akta ini seperti Kanun Keseksaan, Undang-undang Kecil Bangunan Seragam 1984 dan Akta Jalan, Parit dan Bangunan 1974;

(ii)  
kajian semula keahlian Majlis Kebangsaan Bagi Orang Kurang Upaya untuk memasukkan agensi kerajaan berkaitan seperti Kementerian Perumahan dan Kerajaan Tempatan (KPKT), Kementerian Belia dan Sukan, Kementerian Komunikasi dan Multimedia Malaysia; dan
(iii) menjelaskan secara terperinci berkaitan peranan yang perlu dijalankan oleh kementerian berkenaan di setiap Bab di dalam Akta ini.

Usaha bagi meningkatkan tahap aksesibiliti OKU dan memastikan hak dan kepentingan golongan OKU terus terpelihara akan terus dipergiatkan di bawah Rancangan Malaysia Kesebelas (RMK-11). 

